
એક તેતરને કારણે


 
જેની ધરતી લાંપડ (કાંટાવાળા) ઊંંચા ઘાસથી ઢંકાયેલી છે,
જેની નદીઓના પટમાં વીરડા ગાળીને લોકો તેલ જેવાં નિર્મળ પાણી
પીએ છે, જેનાં ભરપૂર સરોવરડાંમાં સારસ પક્ષીઓ કલ્લોલ કરતાં
હોય છે, એવી એ દેવભૂમિ પાંચાળ છે.



નદી ખળકે નિઝરણાં મલપતાં પીએ માલ,

ગાળે કસૂંબા ગોવાળિયા, પડ જોવો પાંચાળ. (૬)




જ્યાં નદીઓ અને ઝરણાંઓ ખળખળ વહી રહેલ છે, જ્યાં
માલધારીના માલ (ગાયભેંસો) ભરપૂર પાણીમાં મલપતાં મલપતાં નીર
પીએ છે, જ્યાં ગોવાળ લોકો અફીણના કસૂંબા ગાળીને ગટગટાવે છે,
એવો એ પાંચાળ દેશ છે.



ઠાંગો માંડવ ઠીક છે, કદી ન અાંગણ કાળ

ચારપગાં ચરતાં ફરે, પડ જોવો પાંચાળ. (૭)




જ્યાં ઠાંગો અને માંડવ જેવા વંકા ડુંગરા છે, દુષ્કાળ કદી
પડતો નથી, ચોપગાં જાનવરો ફરે છે એવા એ પાંચાળ દેશ છે.



તાતા તોરિંગ મૃગકૂદણા, લીલા પીળા લાલ,

એવા વછેરા ઊછરે, પડ જોવો પાંચાળ. (૮)




જ્યાં હરણ જેવી ફાળ ભરનારા પાણીદાર, રંગરંગના ઘોડા
નીપજે છે.



કૂકડકંધા મૃગકૂદણા, શત્રુને હૈયે સાલ,

નવરંગ તોરિંગ નીપજે, પડ જોવો પાંચાળ. (૯)




જયાં કૂકડાના જેવી ઊભી ગરદનવાળા, અને દુશ્મનેાના
હૃદયમાં શલ્ય સમ ખટકનારા નવરંગી ઘોડા નીપજે છે, એવો એ
પાંચાળ દેશ છે.



કળ ડોળી ફળ લીંબોળી, વનસ્પતિ હરમાળ,

(પણ) નર પટાધર નીપજે, બોંય દેવકો પાંચાળ.(૧૦)

